საქართველოს მთავრობის

დადგენილება №

2019 წლის -------- ქ. თბილისი

„2019 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის 2018 წლის 31 დეკემბრის №693 დადგენილებაში ცვლილების შეტანის თაობაზე

მუხლი 1

„ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის შესაბამისად, „2019 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის 2018 წლის 31 დეკემბრის №693 დადგენილებაში (www.matsne.gov.ge, 31/12/2018, 470000000.10.003.021008) შეტანილ იქნეს შემდეგი ცვლილება 
1. მე-5 მუხლის შემდეგ დაემატოს  ,,51“ მუხლი შემდეგი რედაქციით:

„მუხლი 51
საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებულმა სსიპ – სოციალური მომსახურების სააგენტომ, ამ დადგენილებით განსაზღვრული ღონისძიებების უზრუნველსაყოფად, გამოიყენოს მონაცემები ომისა და სამხედრო ძალების ვეტერანთა (შემდგომში – ვეტერანთა) შესახებ, რომელიც „საყოველთაო ჯანდაცვაზე გადასვლის მიზნით გასატარებელ ზოგიერთ ღონისძიებათა შესახებ“ საქართველოს მთავრობის 2013 წლის 21 თებერვლის №36 დადგენილების (შემდგომში - საქართველოს მთავრობის 2013 წლის 21 თებერვლის №36 დადგენილება) ფარგლებში, ყოველთვიურად, ყოველი თვის პირველ სამუშაო დღეს მიეწოდება სსიპ – ვეტერანების საქმეთა სახელმწიფო სამსახურის მიერ.“.

2. დადგენილებით დამტკიცებული „2019 წლის ჯანმრთელობის დაცვის სახელმწიფო პროგრამების“ №21 დანართის (ქრონიკული დაავადებების სამკურნალო მედიკამენტებით უზრუნველყოფა) მე-2 მუხლის პირველი პუნქტის „ბ“ ქვეპუნქტი ჩამოყალიბდეს შემდეგი რედაქციით: 

„ბ) საპენსიო ასაკის მოსახლეობა (ქალი  –   60 წლიდან, მამაკაცი  –  65 წლიდან), შეზღუდული შესაძლებლობის სტატუსის მქონე ბავშვი, მკვეთრად ან მნიშვნელოვნად გამოხატული შეზღუდული შესაძლებლობის სტატუსის მქონე პირი, აგრეთვე ვეტერანი;“.

მუხლი 2

დადგენილება ამოქმედდეს გამოქვეყნებისთანავე. 

პრემიერ-მინისტრი                                             მამუკა ბახტაძე
განმარტებითი ბარათი
„2019 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის 2018 წლის 31 დეკემბრის №693 დადგენილებაში ცვლილების შეტანის თაობაზე  საქართველოს მთავრობის დადგენილების პროექტზე
1. ინფორმაცია სამართლებრივი აქტის პროექტის შესახებ 

დადგენილების პროექტი მომზადდა შემდეგი გარემოების გათვალისწინებით:

არაგადამდები დაავადებები მნიშვნელოვან გამოწვევას წარმოადგენს გლობალური ჯანმრთელობისათვის. არაგადამდები დაავადებების ავადობისა და სიკვდილიანობის მზარდი ტენდენცია მძიმე ტვირთად აწვება მოსახლეობასა და ჯანმრთელობის დაცვის სისტემას. შესაბამისად, ხელშემშლელი ფაქტორია გლობალური, სოციალური და ეკონომიკური განვითარებისათვის. 

ამ მიზნით, 2017 წელს 1 ივლისიდან ძალაში შევიდა ქრონიკული დაავადებების სამკურნალო მედიკამენტებით უზრუნველყოფის სახელმწიფო პროგრამა. სამიზნე პოპულაციად შეირჩა სოციალურად დაუცველი ოჯახების მონაცემთა ერთიან ბაზაში რეგისტრირებული პირები, რომელთა სარეიტინგო ქულა არ აღემატება 100 000 ქულას. 

პროგრამის ფარგლებში პაციენტთა მომართვიანობის, მედიკამენტების უტილიზაციის და შესაბამისად პროგრამის ეფექტიანობის გაზრდის მიზნით, 2018 წლიდან ხორციელდება პროგრამის ეტაპობრივი გაფართოვება, როგორც მოსარგებლეთა მიზნობრივი ჯგუფების, ასევე, მედიკამენტების ჩამონათვალისა და კლინიკური მიმართულებების მხრივ. პროგრამაში მოხდა კომბინირებული მედიკამენტების გათვალისწინება, რომელთა გამოყენება აადვილებს მკურნალობაზე დამყოლობას და აუმჯობესებს მკურნალობის გამოსავლებს. მეორე ეტაპზე გაფართოვდა კლინიკური მიმართულებები და დაემატა ნევროლოგია, კერძოდ, პარკინსონისა და ეპილეფსიის სამკურნალო მედიკამენტები.
პროგრამის მოსარგებლეთა წრეს დაემატა საპენსიო ასაკის მოსახლეობა (ქალი - 60 წლიდან, მამაკაცი - 65 წლიდან), შეზღუდული შესაძლებლობის სტატუსის მქონე ბავშვები და აგრეთვე მკვეთრად ან მნიშვნელოვნად გამოხატული შეზღუდული შესაძლებლობის სტატუსის მქონე პირები, ასევე, პარკინსონითა და ეპილეფსიით დაავადებული პირები. 

მიმდინარე წელს, ასევე, გაფართოვდა სერვისის მიმწოდებელი ფარმაცევტული კომპანიების და აფთიაქების ჩამონათვალი. 
ამ ეტაპზე, წარმოდგენილი ცვლილების პროექტი ითვალისწინებს მოსარგებლეთა არეალის გაფართოვებას - პროგრამის მოსარგებლეებს ემატება ომისა და სამხედრო ძალების ვეტერანები, რომლებიც შეძლებენ მედიკამენტების მიღებას სიმბოლურ 1 ლარად. კერძოდ, პროგრამით გათვალისწინებულია მომსახურების ღირებულების გადახდა მედიკამენტ(ებ)ის თითოეული გატანისას, გატანილი მედიკამენტ(ებ)ის ღირებულების 10%-ის ოდენობით, მაგრამ არანაკლებ 0,05 (5 თეთრი) ლარისა და არაუმეტეს 1 (ერთი) ლარისა.

სულ ბაზაში რეგისტრირებულია 69 000-მდე ვეტერანი. დღეისათვის პროგრამით უკვე მოცულია 34000-ზე მეტი ვეტერანი, რომელიც საპენსიო ასაკის, სოციალურად დაუცველი ან შეზღუდული შესაძლებლობის პირია.  აღნიშნული ცვლილებით უზრუნველყოფილი იქნება ქრონიკული დაავადების სამკურნალო მედიკამენტებით ვეტერანების სრულად მოცვა.

სააგენტოს ექნება უფლება გამოიყენოს სსიპ - ვეტერანების საქმეთა სახელმწიფო სამსახურიდან ,,საყოველთაო ჯანდაცვის სახელმწიფო პროგრამის“ ფარგლებში მოწოდებული სიები, ამასთან, სააგენტო ვეტერანთა და სოცდაუცველთა სიების დამუშავებას განახორციელებს ყოველთვიურად, წინა თვის ბოლო კალენდარული დღის მდგომარეობით, ხოლო შესაბამისი პროგრამული მომსახურების მიღება ამ სიებში დაფიქსირებულ პირებს შეეძლებათ/გაუგრძელდებათ სიების დამუშავების მომდევნო თვის პირველი რიცხვიდან.
2. პროექტის მიღებით გამოწვეული საფინანსო‑ეკონომიკური შედეგების გაანგარიშება 

პროექტის მიღება არ გამოიწვევს სახელმწიფო ბიუჯეტიდან დამატებითი ხარჯების გამოყოფას.
3. პროექტის მოსალოდნელი შედეგები
დაგეგმილი ღონისძიებების განხორციელების შედეგად მოხდება ქრონიკული დაავადებების სამკურნალო მედიკამენტებით უზრუნველყოფის სახელმწიფო პროგრამის ფარგლებში პაციენტთა მომართვიანობისა და მედიკამენტების უტილიზაციის ზრდა.

4. პროექტის განხორციელების ვადები

ძალაშია 2019 წლის დეკემბრის ჩათვლით.
5. პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო. 

